
Shri Gurubhajana Stotram

શ્રીગુરુભજનસ્તોત્રમ્

ધ્યાનમ્ -
કર્ણસ્વર્ણવિલોલકુણ્ડલધરામ્ આપીનવક્ષોરુહાં
મુક્તાહારવિભૂષણાં પરિલસત્ધમ્મિલસમ્મલ્લિકામ્ ।

લીલાલોલિત લોચનાં શશિમુખીમ્ આબદ્ધ કાંચીસ્રજં
દીવ્યન્તીં  ભુવનેશ્વરીમનુદિનં વન્દામહે માતરમ્॥

ૐ શ્રીગુરુભ્યો નમઃ ।
શ્રીભવાનીશઙ્કરાય નમઃ ।
કલાભિઃ કલ્પિતાશેષ-ભુવનાનન્દભોજનમ્ ।
ક્રીડન્તં ત્રિપુરે નિત્યં પરસંવિદ્ગુરું ભજે॥ ૧॥
હર્યાકારં હરાકારં હ્રીઙ્કારં  વામ્બિકાતનુમ્ ।
હૃદયેઽદ્વૈતમાત્માનં દ્યોતયન્તં ગુરું ભજે॥ ૨॥
શિવપ્રિયઞ્ચ રુદ્રાક્ષં ગલે ભાલે ત્રિપુણ્ડ્ર-કમ્ ।
કરે સંવિન્મયીં  મુદ્રાં ધારયન્તં ગુરું ભજે॥ ૩॥
કાષાયવસનોપેતં કરુણાર્દ્રવિલોચનમ્ ।
કામારિસેવનાસક્તં કલ્મષઘ્નં ગુરું ભજે॥ ૪॥
શ્રિતાર્તિભેદનોદ્યુક્તં   શર્મદં શમશોભિતમ્ ।
શ્રુત્યન્તવાક્યમનિશં શ્રાવયન્તં ગુરું ભજે॥ ૫॥
સંશયોચ્છેદને દક્ષં રક્ષિતાચાર્યસન્તતિમ્ ।
સ્વનાથ-કરપાથોજ-સઞ્જાતં સદ્ગુરું ભજે॥ ૬॥
દીક્ષિતં શિષ્યમોક્ષાર્થે સાક્ષાત્કૃતમહત્પદમ્ ।
દક્ષિણામુખદેવાંશં બ્રહ્મનિષ્ઠં ગુરું ભજે॥ ૭॥
ગ્રન્થિં  ભિત્ત્વા વિનિર્યાન્તં વર્ષન્તં ગગનેઽમૃતમ્ ।
કોટિવિદ્યુત્પ્રતીકાશં શક્તિપુઞ્જં ગુરું ભજે॥ ૮॥
જનયિત્વા નિજાનન્દે રક્ષિત્વા માં ક્ષણે ક્ષણે ।
પાયયન્તં ભક્તિરસં માતૃભૂતં ગુરું ભજે॥ ૯॥

અનન્યભાવનગમ્યં અભયં જ્યોતિરાન્તરમ્ ।
ઇચ્છાજ્ઞાનક્રિયામૂલં આત્મરૂપં ગુરું ભજે॥ ૧૦॥
દેશિકેશ્વરપશ્વાદિ-ભેદશૂન્યં ચિદમ્બરમ્ ।
દેશકાલાનવચ્છિન્નં નિર્વિકલ્પં   ગુરું ભજે॥ ૧૧॥
મજ્જન્મજન્મસાફલ્યમહો જાતમયત્નતઃ ।
યદઙ્ઘ્રિરેણુસંસ્પર્શાત્  તમાનન્દં ગુરું ભજે॥ ૧૨॥
શ્રીગુરુદ્વાદશાત્માનં ધ્યાત્વા સ્તોત્રમિમં પઠેત્ ।
સાધકોત્તમઃ સંવિદ્-દૃષ્ટિસૌષ્ઠવહેતવે ।
ઇતિ શ્રીગુરુભજનસ્તોત્રં સમ્પૂર્ણમ્ ।
Proofread by Sunder Hattangadi

Shri Gurubhajana Stotram

pdf was typeset on February 9, 2023

Please send corrections to sanskrit@cheerful.com

2 sanskritdocuments.org


	Document Information
	Document Text
	Document Credits

